
Òlga Kùklińskô Klasa VII spòdleczny szkòłë
(projekt: 2-3 ùczbòwé gòdzënë)

Dzél 16. Retnik 
Co cë w dëszë grô?

Gôdô sã, że Kaszëbi baro mòckò kòchają mùzykã, spiéwë 
a  wszelejaczé tuńce. Mùzyka dôwô redotã, nawetka czej 
nie je nama w  żëcym letkò. Pò prôwdze je to nôlepszé, 
a dosc tóné lékarstwò na wiele bòlesców. Nié kòżdi rów-
nak mùszi bëc zarô wiôldżim mùzykã abò spiéwôkã, na-
wetka czejbë jinszi gò tak widzelë. Mùzyka mùszi płënąc 
prosto z  serca, tej mdze nôpëszniészô. Na Kaszëbach 
rozmajitëch mùzyków i  spiéwôków mómë bòkadosc, je 
w czim wëbierac i czegò słëchac. Wedle kaszëbsczich le-
gendów, je nawetka taczi dëch, chtëren rozmieje zmùszëc 
do graniô i zaczarzëc instrumentë, leno czë bãdze z tegò 
prôwdzëwô i snôżô mùzyka?

Anulka òd nômłodszich lat rozmia piãkno spiewac. 
Ju w  przedszkòlim wëstãpòwa na wszëtczich balach, 
kònkùrsach i zéńdzeniach jakno môłô artistka. Nôprzód 
spiéwa dlô pùpków, a  pózni ju dlô swòjich starszich 
i dzecy w przedszkòlim. Rodzëce chcelë, żebë bëła wiôl-
gą spiéwôczką – taczé bëło jich snienié. Do czwiôrti klasë 
bëła to téż ji pragniączka, równak z czasã Anulka zmienia 
swòje ùdbë na przińdnosc. Sygło, że jednégò dnia, miast 
na salã dlô chùru, zazdrza na próbã prôwdzëwi òrkestrë 
w  swòjim Gminnym Dodomie Kùlturë. Pierszi rôz czëła 
prôwdzëwé instrumentë (perkùsjã, trąbkã, bãbnë, skrzëpi-
ce, gitarã, kòntrabas, talérze) i widza dirigenta. Cëż to béł za 
pëszny dzéń! Ana sedza na trapach w kùńcu salë i słëcha 
jak zaczarzonô. Nôbarżi widza sã ji gitara. W ti jedny minu-
ce Anulka wiedza, że spiéwanié to dlô ni je përznã za mało, 
terô chca sã naùczëc téż grac na gitarze! Leno co na to rze-
ką ji starszi? Anulka ùdba so, że nic jima nie pòwié, leno za-
pisa sã na pierszą ùczbã grë w dodomie kùlturë. 
- Nôprzód sprawdzã, czë to je pò prôwdze instrument dlô 
mie – pòwiedza Ana do szkólnégò òd gitarë.
- Baro dobrô mësl! Wiész, je taczi kaszëbsczi dëch Retnik, 
chtëren zmùszô lëdzy do graniô, czej òni nijak tegò nie 
chcą, rozmieje òn nawetka zaczarzëc instrumentë. To baro 
mùzykalny dëch, chòc lëdze gôdają, że jegò mùzyka mòże 
pò prôwdze òmanic! Jeżlë pò pierszi ùczbie bãdzesz gwës, 
że nie je to leno twój zachcéwk, to znaczi, że Retnik ni mô 
nad tobą mòcë – rzekł szpòrtowno wasta Jónk, szkólny òd 
grë na gitarze. – Nikògò ni mòżna zmùszëc do graniô, bò 
bãdze grôł falszëwé nótë. To ni mòże bëc leno chwilowé za-
czarzenié, to mùszi bëc prôwdzëwô miłota do gitarë – do-
dôł jesz na kùńc pòwôżno.

Anulka w drodze dodóm długò mësla ò tim, co ji rzekł 
wasta Jónk. Czë to mòżebné, że òna je leno zaczarzonô 
i  chãc do nôùczi chùtkò minie? – pita sã cëchò w  dëchù, 
chòc wiedza, że ta pòwiôstka ò Retnikù to bëła leno legen-
da. Drëgô mësl bëła jinszô: skądka òna mô wząc gitarã? 
Ò, tuwò pò prôwdze brëkòwné sã jaczé czarë negò Retnika.

Pòstãpnégò dnia Ana szła na pierszą ùczbã nôùczi grë 
na gitarze. Wasta Jónk miôł dlô ni instrument, chtëren 
nalôzł gdzes na pòdùstrzeszim dodomù kùlturë, tak tej 
jeden jiwer dzéwczã miało ju z głowë. Czej wzãła do rãczi 
gitarã, zarô wiedza, że ju sã z  nią nie òddzãkùje – to bëła 
prôwdzëwô miłota, nié żódne czarë Retnika. Pò kòżdim 
spòtkanim Anulce szło corôz lepi, mùsza tej pòwiedzec 
starszim prôwdã – nie chòdzëła ju na próbë chùru, leno 
na nôùkã grë na gitarze. Na szczescé jedno z drëdżim szło 
sparłãczëc. Dzysô Anulka rozmieje nié leno spiewac, ale téż 
piãkno grac na gitarze, a familia je z ni bùsznô. Mô nawet-
ka swòje mùzyczné karno „Zaczarzonô i drëszë” i spełniwô 
swòje snienié ò bëcym prôwdzëwą mùzykańtką i granim na 
rozmajitëch binach. Wiele razy jesz wspòminô, że Retnik 
negò pierszégò dnia, czej Ana widza òrkestrã, szmërgnął 
na niã czarë – òmanił jã miłotą do gitarë i, chòc bëlno wiedza, 
że w legendach wiele prôwdë ni ma, lubi do dzysdnia spiewac 
ò krëjamnëch jistotach z Kaszëb – òsoblëwie pò kaszëbskù. 

céle ùczbë:
•	 pòznanié abò przëbôczenié słowiznë sparłãczony 

z nazwama mùzycznëch instrumentów,
•	 wprowadzenié nowëch wërazów sparłãczonëch 

z mùzyką (ôrtë instrumentów),   
•	 pòznanié terôczasnëch kaszëbsczich artistów (na 

przikłôd Wérónika Kòrthals, Paùel Ruszkòwsczi, Wéró-
nika (Prëczkòwskô) Cenôwa, Nataliô Szroéder, Damro-
ka Kwidzyńskô),

•	 rozwijanié jãzëkòwëch ùmiejãtnosców,
•	 rozwijanié ùmiajãtnoscë pisaniô i czëtaniô,
•	 rozwijanié ùmiajãtnoscë prôcë w karnach;

Metodë robòtë
kôrbiónka i òpòwiôdanié, prôca z tekstã, słëchanié, czëta-
nié, pisanié, projekt, plasticznô robòta

Fòrmë robòtë
indiwidualnô, razã z klasą

didakticzné materiałë
rozmajité instrumentë, tekst pòwiôstczi, mùltimedialnô 
tôfla, pòlskò-kaszëbsczé słowarze, tekstë terôczasnëch 
pòlsczich szlagerów (do tłómaczeniô), farwny bristol, 
kléj, nożiczczi, plastikòwé bùdlë, kartónë, papiórowé ta-
sczi (to, co ùczniowie przëniesą)



NAJÔ ÙCZBA, NUMER 2 (164), DODÔWK DO „PÒMERANII”2

Klasa VII spòdleczny szkòłë

Òlga Kùklińskô
mieszkô w Jezerzim (gm. Kôłczëgłowë), szkólnô 
kaszëbsczégò i  pòlsczégò jãzëka w Spòdleczny 
Szkòle w Łubnie.

CYG ÙCZBË
1.	 Na zôczątkù ùczbë szkólny pòkazëje szkòlôkóm roz-
majité instrumentë, jaczé ùdało mù sã przëniesc do 
klasë (mògą to bëc diôbelsczé skrzëpice, zwónczi, 
trzënórt, flét, talérze, werbel, ùkùlele). Ùczniowie 
nazéwają ne instrumentë pò kaszëbskù i  zapisëją 
jich nazwë na tôflë. Je wiedzec, że ùczba bãdze sã 
tëczëc mùzyczi i ò tim mdze nôprzód kôrbiónka. Jeż-
lë jaczés nazwë są dlô szkòłowników cëzé, szkólny 
pòmôgô je bëlno zapisac. 

2.	 Wôrt je spëtac ùczniów, czë grają na jaczims instru-
mence abò mają taką ùdbã w przińdnoce. Dôwô to 
jima leżnosc swòbódny wëpòwiescë. 

3.	 Pò tim czwiczenim szkólny rozdôwô ùcznióm tekstë 
pòwiôstczi i wëbiérô szkòlôków do głosnégò czëta-
niô. Pòstãpnym zadanim je nalézenié òdpòwiedzë na 
pëtania:

•	 Chto je bòhaterã pòwiôstczi (Ana, szkólny)?
•	 Co Anulka chcała bë robic w przińdnosce (spiewac, 
grac na gitarze)?

•	 Ò jaczi pòstacë z  kaszëbsczich legendów je gôd-
ka w  teksce? Czim òna sã zajimô (ò Retnikù, je to 
mùzykalny dëch)?

•	 Jaczé instrumentë pòjawiłë sã w  teksce (perkùsjô, 
trąbka, bãbnë, skrzëpice, gitara, kòntrabas, talérze)?

•	 Jak nazéwô sã karno, w jaczim grô i spiéwô bòhaterka 
(„Zaczarzonô i drëszë”)?

4.	 Pòstąpny cyg ùczbë mdze miôł charakter projekto-
wi. Wôżné, abë karna prôcowałë wedle swòji ùdbë 
i  wëkònałë zadanié w  wëznaczonym czasu (2-3 
ùczbòwé gòdzënë). Dlô ùczniów przërechtowóné 
mdą trzë tematë do wëbiéru i  òprôcowaniô w  kar-
nach wedle instrukcjów:
I Instrumentë – wëkònanié gwôsnëch (nôlepi 
sparłãczonëch z kaszëbską kùlturą) instrumentów 
z  przëniosłëch materiałów, nazwanié i  zaprezento-
wanié jich przed jinszima karnama.
II Tłómaczenié tekstów pòlsczich abò anielsczich 
przebòjów na kaszëbsczi jãzëk (wëbróny tekst 
nôprzód mùszi bëc pòkôzóny szkólnémù, żebë nie 
bëło w nim żódnëch niewłôscëwëch słowów). 
III Teroczasnô mùzyka (kaszëbskô i nié leno) – jaczi 
mùzyczi słëchają dzysô młodi lëdze? Mòżna wëkònac 
plakat, mùltimedialną prezentacjã abò krótczi film, 
w chtërnym nalézą sã wòkaliscë abò mùzyczné kar-
na, jaczé są dzysô pòpùlarné westrzód młodzëznë. 
Wszëtkò nót je òprôcowac w kaszëbsczim jãzëkù.

Bôczënk: szkólny mòże pòkazac dostãpné w  internece 
nagrania kaszëbsczich artistów, na przikłôd karnôl Wéróni-
czi Kòrthals „Spiéwny môl” z kaszëbsczima coverama abò 
wëstãpë Paùela Ruszkòwsczégò. Jinszą ùdbą je rôcze-
nié karna spiéwù abò spiéwôka z Kaszëb na zakùńczenié 
ùczbów ò Retnikù a  mùzyce. Mòżna przërëchtowac 
kòncert jakò wëdarzenié dlô całi szkòłowi spòlëznë.
5.	 Na pòdsztrëchniãcé całégò projektu kòżdé karno 
przedstôwiô swòje prôce i òceniwô je pòspólno wedle 
pùnktów: czas wëkònaniô (0-3), ùdba i wëzwëskanié 
rozmajitëch materiałów (0-3), wespółrobòta w karnie 
(0-3), spòsób prezentacje (0-3).

Diôbelsczé skrzëpice zrobioné przez ùczniów Spòdleczny Szkòłë 
w Zôlesym (gm. Brusë). Òdj. Mikòłôj Ridiger.

Fòrmë wëpòwiesców
(klasë wëżispòdleczny szkòłë)

Joana Ginter
Justina Pòmierskô

Dzél 6. Drãgò nie zgòdzëc sã z tą mëslą.
Wëpòwiesc z argùmentama, rozprôwka

W dodomie, w  robòce czë w  karnie drëchów czãsto mùszimë przëgadëwac lëdzóm, że naja ùdba je nôlepszô. 
Równak nierôz drãgò je nalezc dosc tëli argùmentów, żebë ùdokaznic swòjã prôwdã. Rozëm dopiérze z  latama 
przëchòdzy, a  wedle jesz starszi – zapisóny leno przez Cenôwã – òsoblëwi kaszëbsczi gôdczi: Głupi ni mòże 
gãbie dac radë. Matura z kaszëbsczégò jãzëka sprôwdzô w pisemnym dzélu m.jin. to, jak ùczéń twòrzi wëpòwiesc 
z  argùmentama (pòl. wypowiedź argumentacyjną); w  szkòłowi ùczbie je na taczi tekst pòzwa: rozprôwka (pòl. 
rozprawka). Dlôte w wëżispòdleczny szkòle nót je czwiczëc ùmiejãtnosc dobiéraniô argùmentów i jich prezentacje 
w kôrbiónce i pisanim.

Czwiczenia z tekstã
1.	 Òdpòwiédz na spòdlim tekstu, dlôcze wôrt je sztudérowac kaszëbską etnofilologiã. Jak aùtór wëpòwiescë 
przekònywô czëtińców do tëch sztudiów?

Dlôcze wôrt je sztudérowac kaszëbską etnofilologiã?

Rozmiec drëdżi jãzëk to jakbë miec drëgą dëszã – rzekł bòdôj, pewno pò francëskù, Ka-
ról Wiôldżi. Drãgò nie zgòdzëc sã z tima słowama; naje widzenié swiata je w wiôldżim dzélu 
zanôleżné òd jãzëka, w jaczim mëslimë. Dlôte wôrt je ùczëc sã cëzëch jãzëków – bë pòznac 
jinszé perspektiwë mëszleniô ò swiece. Ale co zrobic, żelë do cëzëch jãzëków ni mómë ta-
lentu? Chcemë wëbrac ten jãzëk, jaczi je nôblëższi pòlsczémù: kaszëbsczi! Gdze mòże sã 
gò ùczëc? Gwësno w pòmòrsczi szkòle, a téż na kaszëbsczi etnofilologie – czerënkù, jaczi 
bédëje Gduńsczi Ùniwersytet!

Rozwiniãcé
Argùmentë za tezą
Zwrôcanié procëmnëch 
argùmentów
Pòdczorchniãcé, że to 
subiektiwnô òpiniô

Kaszëbskô etnofilologiô to trzëlatné dzénné sztudia na Filologicznym Wëdzélu. To ka-
meralny czerënk – na rokù je nié wiãcy jak dzesãc sztëk sztudérów. Pewno wiele lëdzy rze-
cze, że to wada, fela (mni sztudérów to mniészô leżnosc, bë nalezc prôwdzëwégò drëcha, 
króm te cãżi sã zatacëc, czej ni môsz zrobioné zadaniô abò przeczëtóné lekturë), równak 
lëdze, co jidą na etnofilologiã, nie są zwëczajny i nijaczi, a nôùka to nié robienié metławëch 
zadaniów, le òsoblëwie ùczba przez dzejanié, praktikã. Za czim nama cëżba lëdzy, co jich 
nigdë blëżi nie pòznómë, jak mómë swòje drëszné „etno-karno”? Równak ti, chtërnyma sã 
barżi widzy czerënk z wiele sztudérama, téż bãdą rôd: dzél zajãców na etnofilologie je re-
alizowóny razã z pòlską filologią.
Ùczba przez dzejanié to, wedle mie, nômòcniészô strona tëch sztudiów. Sztudérowie I rokù 

etnofilologie pòznôwają rozmajité place na Kaszëbach na zajãcach z prakticzny ùczbë jãzëka 
w òbéńdze, a na II rokù mają co tidzéń zajmë w wejrowsczim mùzeùm, dze wespółrobią przë 
czekawëch medialnëch projektach.
Gwësno kaszëbskô etnofilologiô to téż zwëczajnô nôùka w  salach, nót je równak 

pòdczorchnąc, że pòłowa szkólnëch to prakticë, jaczi robią na co dzéń w kaszëbsczich me-
diach, w mùzeach, szkòłach – nié blós doktorowie i profesorowie z ùniwersytetu.
Etnofilologiô to téż dobrô ùdba na drëdżi czerënk sztudiów (dlô tëch, co ju są sztudérama, 

np. historie abò pòlsczi filologie). Nicht nie bãdze pò jich skùńczenim bez robòtë, bò wcyg fe-
lëje szkólnëch òd kaszëbsczégò. Ale to téż sztudia dlô tëch, co nie chcą ùczëc w szkòle. Kò na 
drëdżi specjalizacje sztudérowie przërëchtowùją sã do robòtë w kaszëbsczich wëdôwiznach 
i mediach.

Zakùńczenié
Wëzwëskanié przikładu
Sparłãczenié ze wstãpã 
(cytatã)

Wôrt przińc na etnofilologiã i sã doznac, że to pò prôwdze czekawi czerënk. Są lëdze, 
jaczi przëszlë tu blós na rok pò tim, jak sã nie dostelë na jinszé ùpragłé sztudia, ale tak sã 
jima ten czerënk ùwidzôł, że òstelë tu do kùńca. Tej të téż pòj na etnofilologiã – drëgô dësza 
żdaje!

[393 słowa]

Titel z tezą
Wstãp
Cytat jakno môl 
wińdzeniégò
Przëbôczenié tezë
Retoriczné pitania (krótczé, 
z òdpòwiescama)
Krziknikòwé zdania jakno 
retoriczny chwët

Fòrmë wëpòwiesców
klasë wëżispòdleczny szkòłë

2.	 Wëpiszë z tekstu do zesziwka wszëtczé argùmentë za 
tim, że wôrt je sztudérowac kaszëbską etnofilologiã. 
Wskażë téż argùmentë procëmné. Za czim nalazłë sã 
òne w ti wëpòwiescë?

3.	 Nalezë w teksce elementë, ò jaczich je mòwa w kòlumnie 
pò lewi stronie, a téż niżi w Szkòle bëlnégò pisaniô. 
Zaznaczë rozmajitima farwama:
•	 tezã (abò hipòtezã);
•	 wstãp: przëbôczenié tezë, retoriczné pitania, 

krziknikòwé zdania;
•	 rozwiniãcé: argùmentë za tezą, pòdczorchniãcé, 

że to subiektiwnô òpiniô;
•	 zakùńczenié: wëzwëskanié przikładu.

4.	 Jak aùtór zamkł kómpòzycjã w klamrze? Jak jesz ji-
naczi bë mógł to zrobic?

Szkòła bëlnégò pisaniô
W wëpòwiescë z argùmentama aùtór mùszi przedsta-
wic swój pùnkt widzeniô w jaczis sprawie i pòprzéc gò 
argùmentama – dokazama za tim, że nen pòzdrzatk 
je pasowny, òpiarti na bëlnëch pòdstawach. 
•	 Nôprzód (w titlu) pòdôwómë tezã – scwierdzenié, 

jaczé je wedle naju prôwdzëwé, np. Wôrt wpro-
wadzëc w żëcé sztërëdniowi tidzéń w robòce abò 
Sztërëdniowi tidzéń w  robòce to wiôlgô szkòda 
dlô gòspòdarczi i związków midzë lëdzama. Titel 
wëpòwiescë mòże miec fòrmã pitaniô, np. Dlôcze 
sztërëdniowi tidzéń w  robòce to wiôlgô szkòda 
dlô gòspòdarczi i związków midzë lëdzama?

•	 Czasã miast tezë je hipòteza – scwierdzenié, ja-
czé nót je sprawdzëc. Nalézemë je np. w titlu: Wôrt 
wprowadzëc w żëcé sztërëdniowi tidzéń w robòce?

•	 Wstãp to wprowadzenié do tematu – może w nim 
bëc òglowô refleksjô, jakô tikô sã tematu, abò 
nacéchòwanié spòdlégò problemù przez pasow-
né kòntekstë, cytatë. To téż plac, w jaczim nót je 
przëbaczëc tezã abò hipòtezã z titla.

•	 W rozwiniãcym pòdôj pòsobicą argùmentë, ja-
czé ùdokaznią twòjã tezã. Żelë miast tezë môsz 
hipòtezã, òkróm argùmentów za jakąs ùdbą na-
piszë téż argùmentë procëmné. Kòl argùmentów 
mòżesz téż pòdac przikładë, np. z żëcô abò lëtera-
turë (zrzeszenié z lëteraturą je wôżné, czej piszesz 
wëpòwiesc na maturze).

•	 W zakùńczenim pòdrechùj swòje argùmentë i na-
piszë kùńcową kònkluzjã: pòwtórzë tezã, a żelë 
të na zôczątkù miôł / mia hipòtezã, terô zamie-
ni jã na tezã. Dobrze, czej wstãp i zakùńczenié 
pasëją do se, a  kómpòzycjô robòtë zamikô sã 
w tpzw. klamrze.

Przikładowé dzélëkòwé czwiczenia do wëpòwiescë 
z argùmentama
5.	 Jak mòże zacząc wëpòwiescë z  argùmentama na 
pòdóné tematë? Przerobi kòżdi temat na pierszé zda-
nié taczi wëpòwiescë. Przërównôj do se swòje prze-
robienia.

•	 Je to dobrô ùdba, żebë kùpiac ruchna w  kró-
mie z  ùżiwónym òbleczenim? – np. Jedny lubią 
kùpiac drodżé a nowé ruchna w sécowëch kró-
mach, a  jinszi wëzwëskùją leżnosc, bë nalezc 
tpzw. perełczi w  lumpeksach. Czë dôwnô na-
zwa „lumpeks” pasëje do dzysdniowëch krómów 
z ùżiwónym òbleczenim? Zastanówmë sã razã!

•	 W gardze czë na wsë – gdze wedle ce żëcé je lep-
szé? – np. Jak wiele lëdzy, tak wiele pòzdrzatków 
na żëcé. Mòże przërównac żëcé w  gardze do 
żëcégò na wsë? Jaczi są plusë a minusë nëch 
dwùch môlów? 

•	 Jaczi je twój pòzdrzatk na zortowanié smiecy? – 
np. Smiecy wcyg je wiãcy i wcyg mòże je nalezc 
prawie wszãdze. Jak mòżemë pòradzëc so z pro-
blemama tikającyma sã smieców? Czë zortowa-
nié je jedną z ùdbów na lepszé gòspòdarowanié 
òdpadama? 

6.	 Wëmëszlë temat wëpòwiescë z  argùmentama, jaką 
mòżemë zòbrazowac tim òdjimkã.

Aùtor: Arkadiusz Wegner 
Zdrzódło: Archiwùm KPZ

dr Joana Ginter
pòlonistka i  absolwentka kaszëbsczi etnofilolo-
gii. Robi w  Instituce Pòlsczi Filologii na Gduńsczim 
Ùniwersytece, a téż jakno szkólnô w Ùniwersytecczim 
Òglowòsztôłcącym Liceùm we Gduńskù.

dr Justina pòmierskô
didaktik pòlsczégò i kaszëbsczégò jãzëka, czerownik 
pòdiplomòwëch sztudiów „Nauczanie języka kaszub-
skiego” na Gduńsczim Ùniwersytece.

Fòrmë wëpòwiesców
klasë wëżispòdleczny szkòłë

7. Chtërne zdania mòże wëzwëskac jakno argùmentë 
w  wëpòwiescë na temat: Je to dobrze, jak kró-
më w  niedzelã są òdemkłé? Jaczé są słabé stronë 
zaòstałëch scwierdzeniów?
•	 Dzãkã wòlnym niedzelóm krómòwi mają nômni 

jeden dzéń na òdpòczink.
•	 Czejbë w niedzelã krómë bëłë òdemkłé, bë mòglë 

w nich robic za dëtczi ùczniowie i sztudérowie, co 
ni mają leżnoscë do robòtë w jinszé dni tidzénia.

•	 Krómë w niedzelã mùszą bëc zamkłé i ni ma tuwò 
ò czim gadac.

•	 Wedle mie krómë w niedzelã mùszą bëc òdemkłé, 
bò kòżdi pòwinien sóm decydowac, czedë jic za 
kùpiszama.

•	 Moja mëma robi w niedzelã w bòlëcë i mô żôl, że 
ni mòże òb drogã do robòtë kùpiac so czegòs na 
frisztëk.

•	 Niechtërny robią téż w sobòtã i blós w niedzelã 
mają czas, żebë jic za kùpiszama.

•	 Mëszlã, że to pò prôwdze głupô ùdba.
•	 Wedle mie niedzela to dzéń, jaczi rodzëzna mô 

przeżëwac razã w lepszi spòsób, jak òb czas wa-
nodżi do hańdlowi galerie.

8. Napiszë wëpòwiesc z  argùmentama na spòdlim 
pòdónégò planu.
Wôrt je miec ùlëdóné zajãcé.
1. Wstãp:
a) Nawetka nômniészé hòbbi je baro, ale to baro 
wiele wôrtné (Stephen King).
b) teza: wôrt miec ùlëdóné zajãcé
2. Rozwiniãcé:
a) òdpòczink, cos miłégò, felënk rutinë
b) dokôz za wôrtnotą człowieka, przëbôczenié ò tim, 
co je dlô niegò nôwôżniészé
c) człowiek mô cél, je spełniony
d) inspiracjô dlô jinszich lëdzy – rozséwanié hòbbi
e) metoda na nerwë → pòzytiwny cësk na zdrowié 
i samòpòczëcé
3. Zakùńczenié:
a) teza – jesz rôz
b) òdniesenié do słowów S. Kinga

Zdrzódło: Gduńsczi Ùniwersytet
Projekt: Mateusz Byczkowski (Zespół Promocji)

Tematë wëpòwiescë z argùmentama na maturze

  Czë człowiek dzejający w pòjedinkã może zmienic 
swiat? (2022 r.) 

  W jaczi spòsób w tekstach kùlturë są przedstôwió-
né Kaszëbë? (2021 r.)

  Jaczé znaczenié mają dôwné kaszëbsczé lëdowé 
przekazë w sztôłtowanim tożsamòscë terôczasnëch 
Kaszëbów? (2020 r.)

Bôczënk: donëchczas na maturze z kaszëbsczégò 
jãzëka wëpòwiesc z argùmentama mùsza miec co 
nômni 300 słowów i bëc òpiartô na tekstach kùlturë 
(pòdónym w arkùszu i jinszich, znónëch ùczniowi). Terô 
na maturze wëpòwiesc mùszi bëc òpiartô na wëbrónym 
lëteracczim dokazu.

Wespółrobòta 

Céle ùczbë:
•	 pòznanié kaszëbsczich instrumentów lëdowëch,
•	 rozwijanié ùmiejãtnoscë gôdaniô i pisaniô pò 

kaszëbskù,
•	 rozwijanié kreatiwnoscë a artisticznëch talentów;

Pòdrobné céle
Ùczéń...
•	 rozmieje nazwac kaszëbsczé instrumentë lëdowé,
•	 òpisëje to, co widzy,
•	 twòrzi zdania i je zapisywô;

Metodë prôcë
kôrbiónka, słëchanié, pisanié, prôca w dodomù z diôbel-
sczima skrzëpicama, òbzéranié filmù

Fòrmë robòtë
indiwidualnô, z całą klasą

Didakticzné materiałë
òdjimczi, mùltimedialnô tôfla, kómpùter z przëstãpã do 
internetu, film: „Instrumenty z duszą”, odc.9 – Skrzypce 
diabelskie (Narodowy Instytut Muzyki i Tańca) – dostãpny 
m.jin. na pòrtalu YouTube: https://www.youtube.com/
watch?v=wZglHZ_y6tk

CYG ÙCZBË
1.	 Szkólny witô sã z ùczniama i pitô sã jich, czë zna-

ją jaczé instrumentë charakteristiczné dlô kaszëb-
sczich kapelów a karnów. Mòże wëzwëskac òdjimczi 
nëch instrumentów np. z internetu. Szkólny prosy 
szkòlôków, bë òpiselë wëzdrzatk instrumentów pò 
kaszëbskù.

2.	 Szkólny gôdô, że szkòłownicë pòznają diôbelsczé 
skrzëpice w drobnotach, òbaczą jak je zrobic i kòżdi 
ùczéń mdze miôł zadanié, cobë przërëchtowac nen 
instrument doma i pózni pòkazac gò w szkòle.

3.	 Szkólny włącziwô film (link do nagraniô je pòdóny 
wëżi) na mùltimedialny tôflë i rôczi ùczniów, bë òb 
czas òbzéraniô mielë bôczënk na to, jak zrobic diôbel-
sczé skrzëpice, bò bãdą pisac instrukcjã jich wëkònaniô 
w zesziwkach. 

4.	 Szkólny pòmôgô w pisanim instrukcje, mòże téż 
pòspólno z ùczniama napisac jã na tôflë. Jeżlë je 
brëkòwné, szkólny pòkazëje jesz rôz niechtërne 
wëjimczi filmù (np. òd 3:19 do 5:28), gdze je rzekłé, 
jak wëkònac instrument. 

Przikładowô instrukcjô do zesziwków:
I – Przërëchtowac grif / czij z chójczi abò danczi.
II – Wëcąc sztôłt skrzëpiców z déla.
III – Pòmalowac farwno dél.
IV – Wëszëkòwac blaszaną biksã (abò drewniané pùdełkò) 
i pòmalowac.
V – Zrobic głowã diôbła i pòmalowac.
VI – Wëcąc blachã (przë pòmòcë rodzëców abò starszégò 
rodzeństwa).
VII – Zrobic z kartonu czëp i òbstrojic gò blewiązkama.
VIII – Wszëtkò ze sobą złożëc.

5.	 Pò zapisanim instrukcje szkólny kôrbi z ùczniama 
ò tim, czë je to drãgò, czë prosto zrobic doma taczé 
diôbelsczé skrzëpice. Pò tim szkólny zadôwô robòtã, 
żebë kòżdi szkòlôk wëkònôł nen instrument jakno do-
môcé zadanié. Wôrt miec bôczënk, bë ùczniowie mielë 
dosc czasu na zadanié (np. dwa tidzénie). Diôbelsczé 
skrzëpice zrobioné przez szkòłowników ni mùszą bëc 
wiôldżé, mògą bëc môłé, le żebë bëłë wszëtczé ele-
mentë instrumentu.

6.	 Czej wszëtcë bãdą mielë zrobioné diôbelsczé 
skrzëpice, tej przënôszają je na ùczbã. Wôrt je, bë 
kòżdi ùczéń òpòwiedzôł, jak je zrobił, czë bëło drãgò, 
jak wiele czasu to dérowało itp. Jak je môl w szkòle, 
tej fejn ùdbą je przërëchtowac wëstôwk nëch diôbel-
sczich skrzëpiców.

7.	 Na sóm kùńc szkólny mòże rôczëc òsobã z kaszëbsczégò 
lëdowégò karna piesni i tuńca, jakô graje na diôbel-
sczich skrzëpicach, bë pòkôza ùcznióm, jak bëlno grac. 
Wôrt, bë szkólny nagrôł film, jak ùczniowie grają razã na 
wëkònónëch przez se instrumentach. Mòże téż pòkazac 
Tik Toka @kaszebscziszkolny.

Mikòłôj Ridiger

Mòje diôbelsczé skrzëpice

Mikòłôj Ridiger
mieszkô w Brusach, absolwent kaszëbsczi et-
nofilologii, wiceprzédnik partu KPZ w Brusach  
i szkólny kaszëbsczégò jãzëka w spòdlecznëch 
szkòłach. 

Ùdba na ùczbã

Ùdba na ùczbã

1.	 Scygnioné z Tik Toka @kaszebscziszkolny.

2.	 Szkòłownicë z Zôlesa ze swòjima instrumentama.

3.	 Diôbelsczé skrzëpice wëkònóné pòdług instrukcje (wëchôdają wiãkszé abò mniészé).

1 3

2

WIÉRzTa

Wérónika Mierzwińskô

Wanożenié pò Kaszëbach

Wérónika Mierzwińskô  
sztudérka kaszëbsczi etnofilologie, w przińdnoce 
widzy sã jakno szkólnô rodny mòwë.

Gréta Walasek 
sztudérka kaszëbsczi etnofilologie. Zajimô sã ma-
lënkama do kaszëbsczich ksążków i cządników.

Mal. Gréta Walasek

Deptë skrzëpią, lińcuch trzeszczi, 

Czëje to pòwiôt kartësczi. 

Czëją Gôchë i Kòscérzna, 

Całô kaszëbskô spòlëzna.

Gdze nie bëło tegò knôpka?

Skôcze z môla w môl, jak żôbka. 

Wiôldżi Trzëgard òbjachóny, 

Wickò téż mô òdwiedzoné.

Dosc mô czasã ti wanodżi, 

Le nie skrôcô òn so drodżi. 

Zewsząd zbiérô so pamiątczi.

Rôz miszôrczi, rôz kwiôtk z łączi.

Jedze wòlno, ale jedze, 

Chòc i kòło ju w rozpadze. 

Aczipaka to Kaszëba, 

Dlôte czëtac ò nim trzeba!


